
an adalah boeat menjaksiken besarnja terkedjoet dan doeka tjita jang aken ditanggoeng oleh Sri Baginda djoengdjoengan kita di sa'at patik dateng menjampeken ini kabaran dan pesenan dari toeankoe, jang pastilah aken memoesnaken seloeroeh pengharepan dan kasenangannja, dan brangkalih djoega kasehatannja, Adoeh, toeankoe ! Kapan toeankoe taoe bagimana besar kagirangannja Sri Baginda ajah toeankoe koetika beroleh saorang poetra jang aken mendjadi ahliwaris tachta karadja'an, toeankoe nanti bisa bajangken djoega bagimana heibat itoe poekoelan jang membikin tjita-tjita dan angen-angennja mendjadi antjoer-leboer dan linjap sama sekalih. Inilah, toeankoe, dengen sabener-benernja patik tida tèga hati aken menjaksiken.

Siddhartha : — Tjanna jang baek, perasa'an hatimoe itoe menoendjoekken kaoe poenja tjinta-setia pada ajahkoe, seperti djoega padakoe sendiri. Inilah ada sifat moelia jang satoe waktoe nanti menganter kaoe ka djalan dari kasoetjian, dan alamken djoega kaberkahan doenia. Tetapi, Tjanna, tjinta-setia sadja masih belon tjoekoep aken manoesia dapetken kasampoernaan batin dan kaberoentoengan kekel. Di sabelahnja itoe ia moesti poenjaken djoega kakerasan hati aken lakoeken apa jang bener, dengen tida oesah taro terlaloe banjak perhatian pada kadoeka'an dan kasedihannja orang-orang jang
pemandangan dan pikirannja masih terlipoet oleh sang maya. Aken melinjapken itoe matjem kabodoan dari manoesia, aken beriken pada marika penerangan dan kasedaran, maka akoe sekarang lepasken kadoenia'an, tinggalken ajah dan anak-istrikoe, aken tjoba dapetken apa jang laen-laen orang belon pernah tjari atawa pikir, jaitoe ilmoe boeat melepasken manoesia dari segala kadoeka'annja.

